
Annotatsiya. Mazkur maqolada jurnal-order shaklining buxgalteriya hisobini yuritishdagi o‘rni, afzalliklari va amaliy 
ahamiyati yoritib berilgan. Ushbu shakl buxgalteriya yozuvlarini maxsus jurnallar asosida yuritishni, xo‘jalik operatsiyalarini 
guruhlab va tizimlashtirib, ularni asosiy schyotlarda aks ettirishni ta’minlaydi. Jurnal-order shakli ish unumdorligini oshiradi, 
xatolarning kamayishiga, nazoratning kuchayishiga va ma’lumotlarning tezkorligini ta’minlashga xizmat qiladi. Maqolada 
bu shaklning memorial-order shakli bilan taqqoslanishi ham berilgan.

Kalit soʻzlar: jurnal-order, buxgalteriya shakli, xo‘jalik operatsiyalari, tizimlashtirish, nazorat, schyotlar, samaradorlik.

Abstract. This article discusses the significance, advantages, and practical value of the journal-order form in accounting. 
This method involves maintaining accounting records in special journals, grouping and systematizing business 
transactions, and reflecting them in the main accounts. The journal-order form improves work efficiency, reduces errors, 
strengthens internal control, and ensures the timely availability of financial data. The article also compares this form with 
the memorial-order method.

Key words: journal-order, accounting form, business transactions, systematization, control, accounts, efficiency.

Аннотация. В статье рассматриваются роль, преимущества и практическое значение журнально-ордерной формы 
бухгалтерского учета. Эта форма обеспечивает ведение бухгалтерского учета на основе специальных журналов, 
группировку и систематизацию хозяйственных операций и отражение их на счетах основного бухгалтерского 
учета. Журнально-ордерная форма повышает производительность труда, снижает количество ошибок, усиливает 
контроль и обеспечивает оперативность получения информации. Также в статье проводится сравнение журнально-
ордерной формы с мемориально-ордерной.

Ключевые слова: журнально-ордерная форма, учетная форма, хозяйственные операции, систематизация, 
контроль, счета, эффективность.

K I R I S H 
Oʻzbekiton Respublikasi Prezidenti Shavkat Mirziyoyevning Oliy Majlisga murojaatnomasida “Iqtisodiyot 

– bu hisob-kitob degani. Har bir ishimizda puxta hisob-kitob birinchi oʻrinda turishi lozim. Aks holda, hamma 
ishimiz eski hammom, eski tos boʻlib qolaveradi”  – deb ta’kidlaganlari ham buxgalteriya hisob-kitob ishlarini 
zamonaviy darajaga koʻtarishni koʻzda tutadi.

Shu munosabat bilan mamlakatimizda buxgalteriya hisobini xalqaro standartlar darajasiga olib chiqish 
uchun bir qancha me’yoriy-huquqiy hujjatlar qabul qilindi. Jumladan, mamlakatimizda MHXSlariga oʻtishni 

ta’minlash maqsadida Oʻzbekiston Respublikasi Prezidentining 2015-yil 24-apreldagi PF-4720-son “Aksiyadorlik 
jamiyatlarida zamonaviy korporativ boshqaruv uslublarini joriy etish chora-tadbirlari toʻgʻrisida”gi farmoni, 
Oʻzbekiston Respublikasi Prezidentining 2019-yil 3-martdagi PQ-4265-son “Kimyo sanoatini yanada isloh qilish 
va uning investisiyaviy jozibadorligini oshirish chora-tadbirlari toʻgʻrisida”gi qarori va 2019-yil 17-yanvardagi 
PQ-4124-son “Kon-metallurgiya tarmogʻi korxonalari faoliyatini yanada takomillashtirish chora-tadbirlari 
toʻgʻrisida”gi qarorlari bilan yillik moliyaviy hisobotning MHXSlariga muvofiq e’lon qilinishi va uni Auditning 
xalqaro standartlari (AXS) asosida tashqi auditdan oʻtkazilishi boʻyicha vazifalar yuklatildi.

Bugungi kunda Oʻzbekistonda buxgalteriya hisobi va hisobotini jahon andozalari darajasiga chiqarishning 
yagona yoʻli bu moliyaviy hisobotning xalqaro standartlarini va ilgʻor xorijiy tajribalarni, sohaga doir jahon 
adabiyotlari va hujjatlarini  oʻrganish hamda ularni mamlakatimiz iqtisodiyotining xususiyatlarini hisobga olgan 
holda joriy qilishdan iboratdir. Bu yoʻl eng dolzarb va oʻta muhim yoʻldir. 

Moliyaviy hisobotning xalqaro standartlarining joriy qilinishi moliyaviy hisobotlardagi axborotlarning 
ishonchliligi va ob’ektivligini oshirish bilan bir qatorda xorijiy investisiyalarni mamlakatimiz itisodiyotiga kiritishda 
muhim vosita boʻlib xizmat qiladi.

M A V Z U G A  O I D  A D A B I Y O T L A R  S H A R H I
Qadimda iqtisodiyotning tub ma’nosini insonlar mantiqan (intuitiv holatda) anglashgan. Biroq, uning 

mazmun mohiyati xususida ilmiy qarashlar keyinchalik paydo boʻlgan. Jumladan, qadimgi grek olimlari iqtisodiy 
faoliyatni − uy xoʻjaligi va uni yuritish, deb tushuntirishgan. 

Menkyu N.G. – “Mulk egasi ─ bu moddiy va intellektual mulkga ega va bu mulkni oʻz hohishiga koʻra 
daromad olish uchun ishlatadigan shaxs. “Bozor iqtisodiyotida ... millionlab firma va uy xoʻjaliklarining  ... oʻzlari 
kimni ishga olishni va va nimani ishlab chiqarishni hal qiladilar”  degan fikrni bildirgan.

E.Shavqiev – “Ishlab chiqarish korxonalari − ishlab chiqarish boʻlinmalari, boshqaruv organlari va 
korxona xodimlariga xizmat koʻrsatuvchi tashkilotlardan iborat boʻladi. Korxona qanchalik yirik boʻlsa, uning 
ishlab chiqarish tuzilmasi (tarkibi, tuzilishi) shunchalik murakkab boʻladi. Sanoat korxonalarining umumiy va 
ishlab chiqarish tuzilmalari mavjud. Ishlab chiqarish boʻgʻinlari, korxona boshqaruvi hamda xodimlarga xizmat 
koʻrsatuvchi tashkilotlar, ularning miqdori, kattaligi va egallab turgan maydoni, xodimlarining soni va ishlab 
chiqarish imkoniyatlari korxonaning umumiy tuzilmasini ifodalaydi” degan fikrni bildirgan .

Q.Yoʻldoshev., Q.Muftaydinovlar – “Iqtisodiyot tushunchasiga mamlakatdagi ishlab chiqarish holati, 
uning joylanishi va dinamikasi (harakati) ham kiradi. U mamlakatning oʻziga xos xususiyatlari bilan ham 
bogʻliqdir. Masalan, Oʻzbekiston iqtisodiyotining hozirgi holati va darajasi uning xom ashyo ishlab chiqarishga 
yoʻnaltirilganligi, asta-sekin bevosita pirovard (tayyor) mahsulotlar ishlab chiqarishga va oʻz aholisi hamda chet 
el ehtiyojlarini qondirishga oʻtila borayotgani bilan tavsiflanadi”  degan fikrlarni bildirishgan.

Yuqori aniqlikdagi va aqlli texnologiyalarning yaratilishi hamda ulardan keng miqyosda  foydalanilishi 
dunyoning oʻzgarishiga olib kelmoqda. Inson mehnati asta-sekin robotlar mehnati bilan almashtirilishiga 
qaramasda, liderlar hamon dunyoni boshqarishda davom etmoqdalar. Ushbu oʻzgarishlar korxona faoliyati 
natijalaridan manfaatdor tomonlar manfaatlarini hisobga olgan holda biznesning asosiy vazifasini ham biznesni 
tashkil etish va boshqarishni mukamallashtirish zaruriyatini keltirib chiqardi.

T A D Q I Q O T  M E T O D O L O G I YA S I
Ushbu maqolada qiyosiy tahlil hamda induksiya va deduksiya baholash usullaridan foydalanildi. Qiyosiy 

usuldan foydalanilib, statistik ma’lumotlar asosida ularni tahlillari amalga oshirilib ilmiy xulosalar berildi.

T A H L I L  V A  N A T I J A L A R
Jurnal - order shakli 40 - yillarning boshida yuzaga kelgan. Unda o‘sha yillarda hisob fani va amaliyoti 

tomonidan yaratilgan barcha eng ilg‘or bo‘lgan narsalardan foydalanilgan edi. Jurnal - order shakli bilan 
buxgalteriyaga kiritilgan o‘zgarishlar asosan hisobdagi ro‘yxatga olish texnikasiga tegishli bo‘lgan, lekin u bir 
vaqtning o‘zida hisob registrlariga hujjatli ma’lumotlarni tayyorlash tizmini ham yaxshilashga olib keldi.

Jurnal - order shaklining asosida dastlabki hujjatlarning ma’lumotlarini jamg‘arish tamoyili yotadi. Bu 
tamoyilni hisob ishlarining ayrim uchastkalarida, masalan buxgalteriyali hujjatlashtirishda ba’zi bir sintetik 
schyotlar bo‘yicha yozuvlarni tayyorlashda qo‘llash memorial - order shaklida ham mavjud bo‘lgan. Lekin jurnal 
- order shaklida hisobni amalga oshirishda hisob ma’lumotlarini jamg‘arib borishni asosiy tamoyli sifatida qabul 
qilingan. 

Jurnal - order shaklida bir turdagi muomalalarni, ya’ni bitta sintetik schyotda aks ettiriladigan muomalalarni, 
hisobot davri mobaynida nafaqat muomalalarning summalarini jamg‘arish imkoniyatini bera qolmaydi, shu bilan 
bir vaqtda ularni korrespondentsiyalanuvchi schyotlar bo‘yicha guruhlash imkoniyatini ham yaratadi. Hisobot 

davrining oxirida har bir registrda barcha yozuvlarning yakunlari ham korrespondentsiyalanuvchi schyotlar 
bo‘yicha, ham unda ro‘yxatga olingan barcha muomalalar bo‘yicha butunlay hisoblab chiqiladi, so‘ngra ulardan 
Bosh daftarga yozish uchun foydalaniladi.

Jurnal - order shaklida qo‘llaniladigan asosiy registrlar jurnallardan iboratdir, chunki hujjatlar ularda 
xronologik tartibda ro‘yxatga olib boriladi. Jurnallarning yakunlari esa korrespondentsiyalanadigan schyotlar 
bo‘yicha guruhlangan sintetik schyotlarning bir oylik aylanma summalari hisoblanadi. Bu yakunlar mazkur 
schyotning aylanma summalarini Bosh daftarda aks ettirish uchun tayyor buxgalteriya yozuvlarini beradi, ya’ni 
orderlar vazifasini bajarishadi. 

Shuning uchun ushbu shaklning asosiy registirlari jurnal - orederlar, shaklning o‘zi esa – jurnal - order 
shakli deb nomlanadi.Hisobning jurnal - order shaklida xo‘jalik muomalalari to‘g‘risidagi ma’lumotlar hujjatladan 
jurnal - orderlarga yoki jamg‘aruvchi va guruhlovchi vedomostlarga o‘tkaziladi. Ma’lumotlarni hujjatlardan 
bevosita jurnal - orderlarga yozish faqat uncha ko‘p bo‘lmagan muomalalarni qayd etiladigan schyotlardangina 
(«Asosiy vositalar», «Kassa», «Hisob-kitob schyoti», «Ustav kapitali va boshqalar») mumkindir. Boshqa 
schyotlar bo‘yicha esa ma’lumotlarni avval jamg‘arish yoki guruhlab olish lozim. Shu maqsadda jamg‘aruvchi 
va guruhlovchi vedomostlar qo‘llaniladi va ularga qilinadigan yozuvlar xo‘jalik muomalalarni ko‘pchilik jurnal - 
ordelarga aks ettirishdan albatta oldin amalga oshiriladi. 

Jurnal – orderlarda sintetik hisobning barcha ma’lumotlarini, ularning ko‘pchiligida esa tahliliy hisob 
ma’lumotlari ham mavjud. Shuning uchun mustaqil tahliliy hisob faqat ba’zi eng murakkab bo‘lgan schyotlar 
bo‘yicha yuritiladi. Jurnal - orderlarning yakunlari bir yilga ochiladigan Bosh daftarga ko‘chiriladi va ularda 
faqat bir oylik aylanma aks ettiriladi. Bosh daftarda har bir schyot bo‘yicha aylanmalar ko‘rsatiladi va qoldiqlar 
chiqariladi; schyotning krediti bo‘yicha aylanmalar umumiy yakun bilan beriladi (chunki ular jurnal - orderlarda 
ochiq beriladi), debeti bo‘yicha esa korrespondentsiyalanuvchi schyotlar bo‘yicha beriladi (har xil jurnallarga 
tarqatilib yuborilgan debetli aylanmaning korrespondentsiyasini ko‘rsatish uchun). Bosh daftar, jurnal - orderlar, 
jamg‘aruvchi va guruhlovchi vedomostlarning ma’lumotlaridan buxgalteriya balansi va hisobotni tuzish uchun 
foydalaniladi.

Jurnal - order shakli oldingi hisob shakllariga qaraganda, axborotni ayniqsa qo‘l bilan ishlash sharoitida 
hisobni yuritishning mehnat sig‘imini pasaytirishi bilan albatta afzalliklarga ega. Shuning uchun u faqat sanoatda 
emas, balki xalq xo‘jaligining boshqa tarmoqlarida ham keng qo‘llanila boshlagan. Jurnal - order shaklining 
asosiy registri hisoblangan jurnal orderlar (memorial - order shaklidagi bosh kitobdagidek) xo‘jalik muomalalarini 
shaxmat tamoyilida aks ettirishga asoslangan.

Jurnal - orderlar ikki yo‘nalishda - debetli yoki kreditli belgi bo‘yicha tuzilishi mumkin. Kreditli belgi qulayroq 
deb qabul qilingan, chunki u tovar - moddiy boyliklar va pul mablag‘laridan foydalanish ustidan nazoratni amalga 
oshirishga xizmat qiladi va shuning uchun ham u jurnal - orderlarni tuzishda qabul qilingan. Uning mohiyati 
shundan iboratki, har bir jurnal - orderlarda mazkur sintetik schyotning (yoki bir turdagi schyotning) kreditli 
aylanmasi ular bilan korrespondentsiyalanuvchi debetlanadigan schyotlar bo‘yicha aks ettiriladi.

Ko‘pchilik jurnal - orderlarda ro‘yxatga olinadigan muomalalar, ularni korrespondentsiyalanadigan schyotlar 
bo‘yicha aks ettirishdan tashqari, subschyotlar, xarajatlar moddalari va mazkur hisob ob’ektini tasvirlash uchun 
talab qilinadigan iqtisodiy ko‘rsatkichlarning xususiyatlaridan kelib chiqadigan boshqa belgalar bo‘yicha 
guruhlanadi.

Shunday tarza moddiy boyliklar, umumishlab chiqarish, ma’muriy va umumxo‘jalik xarajatlarni, ishlab 
chiqarish va boshqalarni hisobga olish bo‘yicha jurnal - orderlar (va ularning yordamchi vedomostlari) yuritiladi.

Hisobning jurnal - order shakli (ko‘pchilik schyotlar bo‘yicha) sintetik va tahliliy hisobni birga olib borish, 
hisobot ko‘rsatkichlarini bevosita hisob registrlarining o‘zidan olish, ish amallari sonini qisqartirish va xo‘jalik 
muomalalarini aks ettirish ancha tartibga solish imkonini ta’min qiladi. Sintetik va tahliliy hisobni birgalikda yuritish 
uchun chiziqli (lineyniy) yozuv va summalarni tahliliy qismlar bo‘yicha guruhlash usullaridan foydalaniladi.

Chiziqli yozuv - sintetik va tahliliy hisobning birgalikda olib borilishining eng oddiy va yaqqol amalidir. 
Hisobning jurnal - order shaklida tegishli registrlar 6-sonli jurnal - order va 16 - sonli vedomost ko‘rinishida 
keltiriladi. Ikki hisob turining birgalikda olib borish shuningdek xaridorlar hisobdor shaxlar va boshqalar bilan 
hisob - kitoblarni hisobga olishda ham qo‘llaniladi. Sintetik va tahliliy hisob summalarini tahliliy qismlar bo‘yicha 
guruhlash yo‘li bilan birgalikda yuritish ayniqsa har xil xarajatlarni aks ettirish uchun qulaydir.

Masalan, «Davr xarajatlari» schyotining debetiga yoziladigan barcha summalarni tegishli vedomostda 
(15 - sonli vedomostda) subschyotlar va shu xarajatlarning moddalari bo‘yicha guruhlash mumkin. Natijada, 
«Oylik yakun» nomli ustun har bir subschyot hamda shu schyotning har bir tahliliy moddasi bo‘yicha xarajatlarni 
umumiy summasiga ega bo‘ladi. Barcha xarajatlarning umumiy summasi umumiy ko‘rsatkich bo‘lib, shu oxirigi 
ustunning yakuni bilan tavsiflanadi.

Bunday amal shuningdek umumishlab chiqarish xarajatlari, davr xarajatlari va boshqalarni hisobida ham 
qo‘llaniladi.

Hisobot ko‘rsatkichlarini bevosita registrlarning olish jurnal - order shaklida har xil yo‘llar bilan amalga 
oshirish mumkin. Lekii ularning barchasi hisobot jadvallariga to‘g‘ridan - to‘g‘ri kiritiladigan summalarni 
ko‘rsatuvchi hisob ma’lumotlarining bevosita registrlarning o‘zida guruhlashni ta’minlashga asoslangandir.

Bunda eng keng tarqalgan amalga tahliliy hisobni hisob ko‘rsatkichlari bo‘yicha yuritish va hisobot 
ma’lumotlarini hisob - kitob qilish uchun hisob registriga maxsus jadval kiritish hisoblanadi. Tahliliy hisobning 
tuzilishini hisobot ko‘rsatkichlariga muvofiq ravishda tuzilishiga misol qilib «Foyda va zararlar» schyoti bo‘yicha 
jurnal - orderni keltirish mumkin. Unda moliyaviy natijalar tahliliy hisobning barcha moddalarining ro‘yxatidan 
iborat bo‘lgan jadval keltiriladi.

Summalarni ko‘rsatish uchun ikkita ustun: «yil boshidan hisobot oyigacha» va «joriy oy uchun» ustuni 
kettirilgan. Bu ustunlarning har biri «debet» va «kredit» ustunlariga bo‘linadi. Foyda va zararlar to‘g‘risidagi 
hisobot shakliga kiritiladigan hisobot ma’lumotlarini olish uchun summali ustunlarga (debet va kerdit bo‘yicha 
tegishli tartibda) yozib qo‘yilgan har bir moddaning yakuniy ma’lumotlari juft ravishda summalashtiriladi. Hisobot 
ma’lumotlari hisob summalarini u yoki boshqacha guruhlanishini talab qilgan taqdirda, hisob registrlariga 
maxsus jadval kiritiladi. U ushbu registrning asosiy bo‘limlarida aks ettiriladigan summalarni yozish bilan bir 
vaqtda (birdaniga) to‘ldiriladi. Shunga o‘xshash jadvallar ishlab chiqarish xarajatlarini, mahsulot sotilishini, 
mehnatga haq to‘lash bo‘yicha xodimlar bilan hisob - kitoblar va boshqalarni hisobga olish uchun mo‘ljallangan 
jurnal - orderlarda ham mavjud.

Hisobning jurnal - order shaklida erishilgan ish amallari sonining qisqartirilishi juda muhim ahamiyatga 
egadir. Bu erda, masalan, memorial - order shaklida ishlatiladigan memorial orderlar va ro‘yxatga olish jurnali 
yo‘q, ko‘pchilik schyotlar bo‘yicha sintetik hisob tahliliy hisob bilan birlashtirilgan; hisobot ko‘rsatkichlar avtomatik 
tartibda, qo‘shimcha tanlab olish yoki qo‘shimcha hisob - kitoblarsiz, bevosita hisob registrlaridan olinadi. 
Bularning barchasi hisob registlarida qilinadigan yozuvlarni bartaraf qilish va hisobni asosan quyidagi uchta ish 
amallari: muomalalarni hujjatlarda qayd etish, hujjatlardan ma’lumotlarni hisob registrlariga ko‘chirish va hisob 
registrlarining yakuniy ko‘rsatkichlarini hisobotda umumlashtirish yordamida amalga oshirish imkonini beradi.

Shunday qilib, jurnal - order shaklidagi qayta - qayta ko‘chirishlar soni memorial order shaklidagiga 
qaraganda ikki martadan ortiqroqqa kamayadi, natijada hisob yuritishlarga ketadigan vaqt tejaladi, xatolarning 
yuzaga kelish imkoniyatlari kamayadi, hisob registrlari ancha yaqqollashadi, chunki ularda aks ettirilgan barcha 
ob’ektlar haqidagi ma’lumotlar mavjuddir.

Jurnal - order shaklidagi xo‘jalik muomalalarini aks ettirishni tartibga solish uning barcha registrlaridan 
ko‘rish mumkin. Masalan, 2 - sonli jurnal - orderda hisob - kitob schyotidan pul xarajatlari to‘g‘risidagi barcha 
ma’lumotlar qat’iy muayyan ustunlarga yozib boriladi.

X U L O S A  V A  T A K L I F L A R 
Yozuvlarning yanada ham ko‘proq tartibga solinishi yuqorida eslatib o‘tilgan 15 - sonli vedomost, 10 - sonli 

jurnal - order (ishlab chiqarish xarajatlari) va boshqa registrlar yordamida erishiladi. Ularda aks ettiriladigan 
har bir summa nafaqat ma’lum bir ustungagina emas, balki tegishli bo‘lgan qatorga ham yozib boriladi. Ko‘rib 
chiqilgan xususiyatlar jurnal - order shaklining hisobining va boshqa turlaridan keskin farq qiladigan, shubhasiz, 
afzalliklaridan hisoblanadi. Lekin u kamchiliklardan ham holi emas. Masalan, ayrim registrlarning tuzilishi juda 
murakkab bo‘lib, ularni to‘ldirish jarayoni juda qiyin kechadi. Unda hisobli ro‘yxatga olish texnikasini o‘zlashtirish 
ko‘p harakatni talab qiladi, chunki har bir jurnal - order tegishli hisobning ob’ekti xususiyatlariga moslashgan.

